
SOLIQ MA’MURCHILIGI METODOLOGIYASINI 
TAKOMILLASHTIRISHDA ZAMONAVIY 

ISTIQBOLLARI

Annotatsiya: Mazkur maqolada soliq organlari tomonidan tekshirish va soliq to‘lovchilar faoliyatini nazorat 
qilish amaliyotini takomillashtirish orqali ularning mumkin bo‘lgan soliq to‘lashdan bo‘yin tovlash holatlarini 
aniqlash, adolatli soliqqa tortishni ta’minlash va pirovardida soliq tizimining umumiy samaradorligiga hissa 
qo‘shish imkoniyatlarini oshirishi mumkinligi o‘rganilgan va xulosalar shakllantirilgan. Maqolada xorijiy tajribalarni 
O‘zbekiston sharoitida tatbiq etishning afzalliklari va muammolari yoritilib, milliy soliq siyosatini takomillashtirish 
bo‘yicha taklif va tavsiyalar ishlab chiqilgan.

Kalit so‘zlar: soliq tushumlari, tahlika-tahlil, xavflar, samaradorlik, raqamli platforma, usullar va vositalar, 
ilg‘or axborot-kommunikatsiya texnologiyalari, tahlil, optimallashtirish, soliq imtiyozlari, soliq stavkasi.

Аннотaция: В данной статье представлены выводы и заключения, которые можно сделать на 
основе анализа возможностей налоговых органов по выявлению возможных случаев уклонения от 
уплаты налогов, обеспечению справедливого налогообложения и, в конечном итоге, повышению общей 
эффективности налоговой системы путем совершенствования практики аудита и контроля деятельности 
налогоплательщиков. В статье освещаются преимущества и проблемы применения зарубежного опыта 
в условиях Узбекистана, а также разрабатываются предложения и рекомендatsiи по совершенствованию 
нatsiональной налоговой политики.

Ключевые слова: налоговые поступления, анализ рисков, риски, эффективность, цифровая 
платформа, методы и инструменты, передовые информaционно-коммуникaционные технологии, анализ, 
оптимизaция, налоговые льготы, налоговая ставка.

Abstract: This article presents the conclusions and conclusions that can be drawn from the analysis 
of the possibilities of tax authorities to identify possible cases of tax evasion, ensure fair taxation, and 
ultimately contribute to the overall efficiency of the tax system by improving the practice of auditing and 
monitoring taxpayers‘ activities. The article highlights the advantages and problems of applying foreign 
experience in the conditions of Uzbekistan, and develops proposals and recommendations for improving 
national tax policy.

Keywords: tax revenues, risk analysis, risks, efficiency, digital platform, methods and tools, advanced 
information and communication technologies, analysis, optimization, tax incentives, tax rate.

K I R I S H
Bozor iqtisodiyoti sharoitida soliq tizimining samarali faoliyat yuritishi soliq to‘lovchilar faoliyati ustidan 

amalga oshiriladigan soliq nazoratining mukammal tashkil etilishiga bevosita bog‘liqdir. Soliq nazorati davlat 
moliya siyosatining muhim tarkibiy qismi bo‘lib, u budjet daromadlarining barqarorligini ta’minlash, soliq 
qonunchiligiga rioya etilishini nazorat qilish hamda soliq intizomini mustahkamlashga xizmat qiladi. Shu 
jihatdan soliq to‘lovchilar faoliyatini soliq nazorati orqali tartibga solishning nazariy asoslarini chuqur o‘rganish 
dolzarb ahamiyat kasb etadi. Hozirgi kunda iqtisodiyotni raqamlashtirish, soliq ma’murchiligini takomillashtirish 
hamda riskka asoslangan nazorat tizimlarini joriy etish soliq nazoratining mazmuni va amaliy ahamiyatini 
yanada oshirmoqda. Shu bois soliq to‘lovchilar faoliyatini soliq nazoratini amalga oshirishning nazariy asoslarini 

o‘rganish orqali mazkur jarayonning mohiyati, vazifalari va iqtisodiy ahamiyatini ochib berish, shuningdek, uning 
samaradorligini oshirish yo‘llarini ilmiy jihatdan asoslash muhim hisoblanadi.

M A V Z U G A  O I D  A D A B I Y O T L A R  S H A R H I
Soliq to‘lovchilar faoliyatini soliq nazoratini amalga oshirish masalalari iqtisodiy nazariya, moliya va soliq 

huquqi sohalarida keng o‘rganilgan bo‘lib, mazkur yo‘nalishda mahalliy va xorijiy olimlar tomonidan qator ilmiy 
tadqiqotlar olib borilgan.

Xorijiy olimlardan J. Stiglits, R. Masgreyv va P. Samuelsonlar soliq nazoratini davlat moliyaviy mexanizmining 
ajralmas qismi sifatida talqin qilib, uning asosiy vazifasi soliq majburiyatlarining to‘liq va o‘z vaqtida bajarilishini 
ta’minlash ekanligini ta’kidlaydilar. Ularning ishlarida soliq nazorati soliq siyosatining samaradorligini belgilab 
beruvchi muhim omil sifatida baholanadi [1].

Shuningdek, M. Olson, A. Smit va F. Shnayder tadqiqotlarida soliq nazorati va soliq to‘lovchilarning xulq-
atvori o‘rtasidagi bog‘liqlikka alohida e’tibor qaratilgan. Ularning fikricha, samarali soliq nazorati soliqdan qochish 
holatlarini kamaytirishga xizmat qiladi hamda yashirin iqtisodiyot ulushini qisqartirishda muhim ahamiyat kasb 
etadi [2].

MDH davlatlari olimlaridan A. G. Gryaznova, L. I. Goncharenko, I. A. Mayburov va T. F. Yutkina ishlarida 
soliq nazoratining nazariy-metodologik asoslari, uning shakl va usullari, shuningdek, soliq tekshiruvlarini tashkil 
etish masalalari chuqur yoritilgan. Ushbu tadqiqotlarda soliq nazorati davlat budjeti daromadlarini ta’minlashning 
asosiy vositalaridan biri sifatida qaraladi [3].

O‘zbekistonlik olimlardan Q. Abdurahmonov, A. Vahobov, Sh. Mustafoqulov, B. Toshmatov va boshqalarning 
ilmiy ishlarida milliy soliq tizimida soliq nazoratini takomillashtirish, soliq ma’murchiligini kuchaytirish hamda 
soliq to‘lovchilar bilan o‘zaro munosabatlarning institutsional asoslari tahlil qilingan. Ayniqsa, ular soliq 
nazoratini raqamlashtirish, avtomatlashtirilgan nazorat mexanizmlarini joriy etish hamda riskka asoslangan 
yondashuvlarni qo‘llash masalalariga alohida e’tibor qaratganlar [4].

S. M. Olennikovning fikricha, soliqdan qochish va soliqlarni optimallashtirish — bu soliq to‘lovchining 
rejalashtirgan xatti-harakatlari hisoblanadi [5].

A. Makoveskiy, Ye. A. Zareskaya kabi olimlar soliqdan qochishning eng ko‘p qonuniy tarqalgan usullaridan 
biri bo‘lgan soliqlarni optimallashtirish tushunchasiga ham ta’rif berib o‘tadi, ya’ni ularning ta’biricha, “Soliqlarni 
optimallashtirishda soliq to‘lovchining maqsadli qonuniy harakatlari, shu jumladan, qonun hujjatlarida nazarda 
tutilgan barcha imtiyozlardan to‘liq foydalanish, soliq imtiyozlari va boshqa qonuniy imtiyozlar orqali soliq 
majburiyatlari miqdorini kamaytirishni tushunish odatiy holdir. Boshqacha aytganda, bu soliq va jinoyat 
qonunchiligi normalarini buzmagan holda, qonuniy asoslarda soliq to‘lovlari minimal darajaga tushiriladigan 
xo‘jalik yurituvchi subyekt faoliyatini tashkil etishdir”, deydi [6].

Rossiyalik olima L. Aleksandrova bu boradagi tadqiqotlari natijasida: “Soliq to‘lovchilar tomonidan soliq 
to‘lashdan bo‘yin tovlashning ommaviyligi, soliq jinoyatlarining kechikish darajasining yuqoriligi alohida o‘tkirlik 
bilan ularni ochish muammosini qo‘ymoqda, bu faoliyatning maqbul va samarali yo‘llari va vositalarini izlash va 
ishlab chiqish zarurati tug‘iladi. Huquqni muhofaza qilish organlari faoliyatining tahlili shuni ko‘rsatadiki, soliqqa 
oid jinoyatlarni aniqlash boshqa turdagi jinoyatlarga qaraganda ancha qiyin. Bunday sharoitda soliq jinoyatlarini 
aniqlash bo‘yicha chora-tadbirlarni, shu jumladan, sud-tibbiyotni ishlab chiqish, ayniqsa, muhimdir”, deb 
ta’kidlaydiki, muallif soliqdan bo‘yin tovlash jarayonlariga huquqiy baho berish boshqa jinoyatlarga qaraganda 
anchayin murakkabligiga ishora qiladi [7].

A. R. Abdullina fikricha, soliqdan qochishda huquqni muhofaza qiluvchi organlarda soliq jinoyatlarini 
aniqlashda buxgalteriya hujjatlarini tahlil qilish qiyinchiliklarining mavjudligi, yangi tashkil etilib, tez faoliyatini 
tugatadigan korxonalarni monitoring qilishda yetarli malakaning kamligi, fuqarolik, iqtisodiy-huquqiy hujjatlarni 
o‘zaro integratsiyalash asosida tahlil qilishning qiyinligi, qonun hujjatlarining yetarli takomillashmaganligi 
oqibatida soliqdan qochish holatlarining huquqiy negiziga asoslangan holda bu jarayonni kamaytirishga 
qaratilgan harakatlarning samarasiz bo‘lishiga ta’sir qilmoqda [8].

Adabiyotlar sharhi shuni ko‘rsatadiki, soliq nazorati bo‘yicha nazariy qarashlar yetarlicha shakllangan 
bo‘lsa-da, soliq to‘lovchilar faoliyatini baholashda zamonaviy axborot texnologiyalari, shuningdek, milliy 
xususiyatlarni inobatga olgan holda ilmiy xulosalar ishlab chiqish masalalari hali ham dolzarb bo‘lib 
qolmoqda.

T A D Q I Q O T  M E T O D O L O G I YA S I
Tadqiqot davomida ma’lumotlar ilmiy adabiyotlar, amaldagi normativ-huquqiy hujjatlar, soliq 

ma’murchiligiga oid rasmiy statistik ma’lumotlar hamda vakolatli davlat organlarining ochiq axborot manbalari 
asosida yig‘ildi. Olingan ma’lumotlar qiyosiy, tizimli va mantiqiy tahlil usullari yordamida qayta ishlanib, 
soliq ma’murchiligining amaldagi holati, rivojlanish tendensiyalari hamda takomillashtirish yo‘nalishlari ilmiy 
jihatdan baholandi.

T A H L I L  V A  N A T I J A L A R
Soliq ma’murchiligi davlatning soliq siyosati samaradorligini ta’minlashda hal qiluvchi ahamiyatga 

ega mexanizmlar tizimidir. Ushbu tizimni takomillashtirish nafaqat soliq tushumlarining ko‘payishiga, balki 
tadbirkorlik subyektlari uchun qulay fiskal muhit yaratishga ham xizmat qiladi. O‘zbekistonda olib borilayotgan 
soliq islohotlari davrida soliq ma’murchiligini ilmiy asoslangan, axborot texnologiyalariga asoslangan va faoliyat 
samaradorligini oshirishga qaratilgan metodologiya asosida yuritish dolzarb ahamiyat kasb etmoqda. So‘nggi 
yillarda soliq ma’murchiligi sohasida raqamlashtirish jarayonlari jadallashdi. Xususan, “E-Soliq” va “MySoliq” 
platformalari orqali soliq to‘lovchilar bilan elektron aloqa tizimi mustahkamlandi, hisobvaraq-fakturalarni elektron 
tarzda yuritish majburiy tartibga o‘tkazildi, xavf asosida soliq tekshiruvlarini tanlash tizimi joriy etildi va QQSni 
qaytarish mexanizmlari avtomatlashtirildi. Bu kabi islohotlar soliq ma’murchiligini yanada takomillashtirish 
uchun metodologik yondashuvlarni izchil rivojlantirish va amaliy mexanizmlarni boyitish imkoniyatlarini 
kengaytirmoqda.

Jumladan, ayrim soliq turlarida ma’muriy jarayonlarni yanada soddalashtirish, soliq yukining teng va 
adolatli taqsimlanishini yanada mustahkamlash, soliq ma’murchiligida shaffoflikni oshirish hamda soliq solish 
obyektlarini aniq hisobga olish tizimini takomillashtirish bo‘yicha salmoqli imkoniyatlar mavjud.

Soliq ma’murchiligi metodologiyasini takomillashtirish yo‘nalishlari bo‘yicha ma’lum bir sohadagi 
faoliyatni rejalashtirish, amalga oshirish va baholash uchun qo‘llaniladigan nazariy va amaliy yondashuvlar 
majmuasidir. Soliq ma’murchiligini takomillashtirish metodologiyasi bir nechta tamoyillarga tayanishi lozim 
bo‘lib, ular soliq yukining adolatli taqsimlanishi, QQS bo‘yicha tabaqalashtirilgan stavka joriy etish orqali 
xizmat ko‘rsatish sohasiga yengillik yaratish, umumbelgilangan rejimga o‘tish mezonlarini qayta ko‘rib 
chiqish, soliq imtiyozlarining samaradorligini baholash va ularni qayta ishlashdan iborat. Aniq hududlar 
va sektorlar bo‘yicha “raqamli monitoring” tizimini joriy etish, tahlika-tahlil yordamida xavf darajasini 
baholashni avtomatlashtirish va QQSni qaytarish jarayonlarini to‘liq elektron shaklga o‘tkazish maqsadga 
muvofiqdir.

Soliq ma’muriyati xodimlarining malakasini oshirish yuzasidan soliqchilar uchun muntazam qayta tayyorlash 
va qayta malaka kurslarini tashkil etish, xalqaro tajriba asosida etika, mas’uliyat va manfaatlar to‘qnashuvining 
oldini olish bo‘yicha qo‘llanmalarni joriy etishni takomillashtirish taqozo etiladi. Bundan asosiy kutilayotgan 
natija davlat budjeti tushumlarining oshishi (xususan, QQS va daromad soliqlari hisobiga), xufiyona iqtisodiyot 
ulushining qisqarishi, soliq to‘lovchilarning huquqiy savodxonligi va fiskal intizomining oshishi, soliq tizimiga 
bo‘lgan ishonchning mustahkamlanishi va soliq yukidagi tengsizlikning kamayishi hisoblanadi. O‘zbekistonda 
soliq ma’murchiligini takomillashtirish jarayoni faqat islohotlar bilan emas, balki ilmiy asoslangan metodologiya 
orqali amalga oshirilishi zarur. Bu metodologiya zamonaviy axborot texnologiyalari, iqtisodiy tahlil, soliq 
psixologiyasi va huquqiy yondashuvlarni o‘z ichiga olishi lozim. Soliq to‘lovchilar uchun shaffof, prognozlashtirib 
bo‘ladigan va adolatli ma’murchilik muhiti yaratish orqali mamlakatda biznes va investitsiya muhitini yanada 
yaxshilash mumkin bo‘ladi.

Tahlillarga e’tibor beradigan bo‘lsak, tovar-transport yuk xatlarini elektron rasmiylashtirish bo‘yicha 
Belarusda 2014-yilda, Turkiyada 2020-yilda, Qozog‘istonda 2021-yilda, Rossiyada esa 2022-yildan tovar-
transport yuk xatlarini elektron shaklda rasmiylashtirish amaliyoti joriy etilgan. O‘zbekistonda 2024-yil 
1-yanvardan boshlab yirik soliq to‘lovchilar uchun, 2024-yil 1-iyuldan boshlab barcha soliq to‘lovchilar 
uchun tovar-transport yuk xatlarini majburiy tartibda elektron rasmiylashtirish tartibi joriy etildi. Soliq 
ma’murchiligini takomillashtirishda elektron tovar-transport yuk xatini rasmiylashtirish qoidalarini ishlab 
chiqqanmiz (1-rasm).

1-rasm. Elektron tovar-transport yuk xatini rasmiylashtirish qoidalari1

“Tajriba asosida 2018-yil 15-oktabrdan Toshkent, Navoiy va Sirdaryo viloyatlaridagi tadbirkorlar uchun tovar-
transport yuk xatlarini elektron shaklda rasmiylashtirish amaliyoti joriy etildi”2. Hozirga qadar 582 ta tadbirkor 
tomonidan 701,5 mlrd so‘mlik 39,7 mingta elektron tovar-transport yuk xati rasmiylashtirilgan. Yuk yetkazib 
berilganligini real vaqt rejimida kuzatish, istalgan vaqt va joyda tovar-transport yuk xatini rasmiylashtirish hamda 
ma’lumotlar haqqoniyligini maxsus QR-kod orqali mobil ilova yordamida tekshirish imkoniyati yaratilmoqda. 
Bugungi kunda 195 nafar fuqaroda yuk transporti mavjud bo‘lib, ularning atigi 3 mingtasi rasmiy yuk tashish 
faoliyati bilan shug‘ullanadi, shuningdek, transport korxonalarining 88 mingta yuk transportiga 33 ming nafar 
xodim xizmat ko‘rsatadi.

Tahlillar fuqarolarning tadbirkorlik faoliyatini hamda korxonalar xodimlarini legallashtirish hisobiga budjetga 
217 mlrd so‘m tushum ta’minlash imkoni mavjudligini ko‘rsatmoqda. Elektron shaklda rasmiylashtirilgan 
yuk xatlarida keltirilgan ma’lumotlar himoya qilinishi belgilanmoqda. Amalda har bir yuklab jo‘natilgan tovar 
uchun tovar-transport yuk xati 4 nusxada qog‘oz shaklida rasmiylashtiriladi hamda yuk jo‘natuvchi va yuk 
oluvchi tomonidan kamida 5 yil davomida saqlanishi lozim. Tadbirkorlik faoliyatida hujjatlar rasmiylashtiruviga 
sarflanadigan vaqt tejaladi, qog‘oz hujjatlar aylanmasi qisqartiriladi va tadbirkorlar o‘rtasida o‘zaro ma’lumot 
almashinuvi raqamlashtiriladi. Tovar-transport yuk xatini qog‘oz shaklidan elektron shaklga o‘tkazish natijasida 
1 yilda o‘rtacha 200 mingta tadbirkor tomonidan 16 mlrd so‘mdan ortiq material sarfi hamda ularni saqlash bilan 
bog‘liq xarajatlar qisqaradi. Tadbirkorlik subyektlarining moliyaviy barqarorligi va ishbilarmonlik salohiyatini 
baholash mamlakat iqtisodiyotining umumiy holatini anglash, investitsion muhitni shakllantirish va fiskal 
siyosatni aniqlashda muhim ahamiyatga ega. Ushbu maqsadda tadbirkorlik subyektlarini reytinglash orqali 
ularning barqarorlik darajasini baholash metodologiyasini ishlab chiqish talab etiladi.

Tadbirkorlik subyektlarining barqarorlik reytingini shakllantirish va uning texnik ta’minlanishi bevosita Davlat 
soliq qo‘mitasi tomonidan amalga oshiriladi. Ushbu reyting har kuni tegishli davlat organlari va idoralarning 
mavjud axborot tizimlaridan olinadigan ma’lumotlar asosida avtomatlashtirilgan holda yangilanadi va doimiy 
ravishda Savdo-sanoat palatasining rasmiy veb-platformasida jamoatchilikka taqdim etib boriladi. Reytingni 
shakllantirish jarayonida tadbirkorlik subyektlari haqidagi mavjud axborot doimiy tahlil etilib, ularning faoliyati 
maxsus belgilangan me’yorlar asosida baholanadi. Baholashda har bir mezon uchun belgilangan ballar hisobga 
olinib, umumiy reyting natijasi shakllantiriladi. Mezonlar va ularga beriladigan ballar Nizom asosida aniqlanadi 
hamda umumiy ball ushbu mezonlarning jami bo‘yicha hisoblab chiqiladi. Reyting natijalari baholash amalga 
oshirilgan paytdan boshlab bir ish kuni ichida tadbirkorlik subyektining shaxsiy kabineti orqali yetkaziladi (2-rasm).

1	  Soliq qo‘mitasi ma’lumotlari asosida muallif tomonidan tayyorlandi.
2	  Ўзбекистон Республикаси Вазирлар Маҳкамасининг қарори, 06.10.2018 йилдаги 807-сон

2-rasm. Tadbirkorlik subyektlarining barqarorlik reytingini aniqlash metodologiyasi3

Agar reyting darajasida o‘zgarish yuz bersa, bu haqdagi yangilangan ma’lumotlar ham subyektga yuboriladi. 
Subyekt reyting natijalari bo‘yicha e’tirozga ega bo‘lsa, shaxsiy kabineti orqali tegishli soliq organiga murojaat 
qilish huquqiga ega. Murojaat qilingan e’tirozlar 10 ish kuni davomida ko‘rib chiqiladi va asosli deb topilgan 
hollarda ma’lumotlar bazasi tuzatilib, yangilangan reyting natijalari subyektga qayta yuboriladi. Savdo-sanoat 
palatasi ushbu reyting tizimining ishonchliligi, ochiqligi va murojaatlarga o‘z vaqtida javob qaytarilishini nazorat 
qilib boradi. Mazkur reyting faqat yuridik shaxs maqomidagi tadbirkorlik subyektlariga nisbatan tatbiq etiladi.

Tadbirkorlik subyekti faoliyatini baholashning umumiy mezonlari yuzasidan tadbirkorlik subyektlarining 
iqtisodiy faolligi, moliyaviy barqarorligi va davlat bilan o‘zaro munosabatlarini baholash orqali ularga ishonch 
darajasini aniqlash va samarali fiskal, ma’muriy yordam ko‘rsatishga xizmat qiladi.

Mazkur metodologiyaning amaliy qadamlari sifatida, birinchi navbatda, ma’lumotlar yig‘ish bo‘lib, soliq, 
statistika, bank, sud va boshqa manbalardan avtomatik ma’lumotlar olish hisoblanadi. Analitik tizimda baholash 
orqali har bir mezon uchun avtomatlashtirilgan algoritm orqali ballar hisoblanadi. Barcha mezonlar yuzasidan 
ballar ularning salmog‘iga ko‘ra hisoblanadi va 100 ballik shkalada umumiy reyting aniqlanadi (1-jadval).

1-jadval
Baholashning asosiy mezonlari va metodik yondashuv4

Mezon nomi Ahamiyat 
darajasi (%) Baholash usuli

Soliq majburiyatlarini o‘z vaqtida bajarish 25% Avtomatlashtirilgan soliq hisobotlari va to‘lov 
ma’lumotlari asosida

Moliyaviy ko‘rsatkichlar (daromad, aktivlar, sof 
foyda) 20% BFS, DSQ va bank ma’lumotlarini tahlil qilish orqali

Banklardagi operatsiyalar va to‘lov intizomi 10% Milliy bank tizimi orqali
Korxona faoliyatining barqarorligi (filiallar, ishchi 

soni, yopilmagan holati) 15% Davlat ro‘yxatidan va mehnat organlaridan olingan 
ma’lumotlar

Sud ishlari va qarzdorlik holati 10% Sud va Ijro organlari ma’lumotlari orqali
Elektron hisobvaraq-fakturalardan foydalanish 

va savdo aylanmasi 10% EHF platformalari orqali

Korxonaning ijtimoiy mas’uliyati va hududiy 
faolligi 10% Mahalliy hokimiyat va SSP ma’lumotlari asosida

3	  Soliq qo‘mitasi ma’lumotlari asosida muallif tomonidan tayyorlandi.
4	  Soliq qo‘mitasi ma’lumotlari asosida muallif tomonidan tayyorlandi.

Reyting toifasiga ajratish, ya’ni 81–100 ball — yuqori barqaror, 61–80 ball — o‘rtacha barqaror, 40–60 ball 
— qoniqarsiz va 0–39 ball — xavfli holat hisoblanadi. Ushbu metodologiyaning afzalliklari avtomatlashtirilgan 
tahlil — inson omilini minimallashtiradi, har kuni yangilanib boriladi — dolzarblik ta’minlanadi va yuridik 
shaxslar faoliyatining aniq va xolis baholanishiga xizmat qiladi. Maxsus shaxsiy kabinet orqali foydalanuvchida 
baholashga e’tiroz bildirish huquqi mavjud.

O‘zbekistonda tadbirkorlik subyektlarining barqarorlik reytingi ko‘rsatkichlari 3-rasmda keltirilgan (3-rasm).

3-rasm. Tadbirkorlik subyektlarining barqarorlik reytingini ko‘rsatkichlari5

“AAA” reytingga ega bo‘lgan tadbirkorlik subyektlari faoliyatida soliq tekshiruvlari o‘tkazilmaydi (qo‘zg‘atilgan 
jinoiy ishlar doirasida o‘tkaziladigan tekshiruvlar mustasno), shuningdek, ushbu subyektlarga qo‘shilgan 
qiymat solig‘i summasi o‘rnini qoplash (qaytarish) bir kun muddatda tekshiruvlarsiz amalga oshiriladi. “AA” 
va undan yuqori reytingga ega bo‘lganlarda 4 va 5-toifadagi tumanlarda faoliyat yuritayotgan “AA” va undan 
yuqori toifadagi tadbirkorlik subyektlariga bo‘lib-bo‘lib to‘lash sharti bilan sotilgan davlat aktivlari va qishloq 
xo‘jaligiga mo‘ljallanmagan yer uchastkalari bo‘yicha kamida 15 foiz miqdoridagi dastlabki to‘lov bir yo‘la amalga 
oshirilganda, qolgan summaga Markaziy bankning asosiy stavkasi miqdorida yillik foizlar hisoblanmaydi hamda 
bo‘lib-bo‘lib to‘lash muddati 5 yilgacha uzaytiriladi.

“A” va undan yuqori reytingga ega bo‘lgan tadbirkorlik subyektlariga barcha soliq turlari bo‘yicha (qo‘shilgan 
qiymat solig‘i bundan mustasno) mavjud ortiqcha to‘lov summasini qaytarish uch kun muddatda amalga 
oshiriladi, tovarlarni import qilishda va tovarlarni (xizmatlarni) realizatsiya qilishda to‘lanadigan qo‘shilgan qiymat 
solig‘i summalarini o‘zaro hisobga olish imkoniyatini beruvchi tartib tatbiq etiladi. Misol uchun, 2025-yilning 
4-choragining o‘zida “A” va undan yuqori reytingga ega bo‘lgan 11 525 ta korxonadan 2 607 tasida 756,4 mlrd 
so‘m hisobga olinishi mumkin bo‘lgan ortiqcha to‘lov mavjud bo‘lgan. Mazkur nazarda tutilgan rag‘batlantirish 
choralari davlat korxonalari hamda ustav kapitalida 50 foiz va undan ortiq miqdorda davlat ulushi mavjud 
bo‘lgan yuridik shaxslarga tatbiq etilmaydi.

Misol tariqasida tahlil qiladigan bo‘lsak, “Toshkent ta’mir temir beton” MChJning joriy yil, ya’ni 2024-yil 
13-maydagi arizasi bo‘yicha 883,9 mln so‘m QQS summasi bir kunda qoplab berilgan. Jamiyatning bugungi 
kunda 4 ta eksport shartnomasi bo‘yicha 232 ming AQSH dollari miqdorida muddati o‘tgan debitor qarzdorligi 
mavjud bo‘lib, 238,7 mln so‘m QQS noto‘g‘ri qoplangan (jamiyatning bugungi kundagi barqarorlik reytingi 
“BB” toifaga o‘zgargan). Ulgurji savdo faoliyati bilan shug‘ullanuvchi “Majid Said” MChJ (Toshkent shahri) 4,0 
mlrd so‘m, “Max Plus Way” MChJ (Toshkent viloyati) 3,9 mlrd so‘m QQS summasini qoplash uchun 2024-
yil 29-may kuni bergan arizasi sun’iy zachet hisobiga hosil bo‘lgan. Qishloq xo‘jaligi mahsulotlari eksportini 
amalga oshirgan “Lazziyo Agrotraid” MChJ (Farg‘ona viloyati) 2024-yilda hosil bo‘lgan 644,0 mln so‘m QQS 
summasini qoplash bo‘yicha 22-may kungi arizasida ushbu salbiy farq “shubhali” korxonalardan hisobga 
olingan. Tadbirkorlik subyekti faoliyatini baholashning umumiy mezonlari asosida barqarorlik reytingi mezonlari 
ishlash tartibini ishlab chiqqanmiz. Buni 4-rasmda ko‘rishimiz mumkin.

5	  Soliq qo‘mitasi ma’lumotlari asosida muallif tomonidan tayyorlandi.

Yuqoridagi 4-rasmda 1-mezon bo‘yicha tadbirkor davlat ro‘yxatidan o‘tgan sanasi bo‘yicha faoliyat 
ko‘rsatgan har bir yili uchun 2 balldan va 5 yil hamda undan ortiq muddat faoliyat yuritganlik uchun 10 ball 
beriladi (4-rasm).

4-rasm. Tadbirkorlik subyekti faoliyatini baholash metodlari6

Har kuni ko‘rsatkichlarni yangilash davri hisoblanadi. 2-mezon bo‘yicha EBITDA rentabellik darajasi 
subyektning sof foydasiga foiz to‘lovlari, amortizatsiya va foyda solig‘i summasi qo‘shilib, sof tushumga bo‘lish 
va 100 ga ko‘paytirish orqali aniqlanadi.

EBITDA rentabellik darajasi subyekt faoliyat ko‘rsatayotgan soha korxonalarining o‘rtacha ko‘rsatkichidan:
20 foiz va undan yuqori bo‘lsa — 10 ball;
15–20 foizgacha yuqori bo‘lsa — 8 ball;
10–15 foizgacha yuqori bo‘lsa — 6 ball;
5–10 foizgacha yuqori bo‘lsa — 4 ball;
o‘rtachaga teng yoki 5 foizgacha yuqori bo‘lsa — 2 ball beriladi. O‘rtachadan past bo‘lsa — ball berilmaydi. 

Bunda tegishli hududdagi iqtisodiy faoliyat turi bo‘yicha tadbirkorlik subyekti yagona bo‘lgan hollarda mazkur 
mezonni hisoblashda hududning o‘rtacha ko‘rsatkichi bilan solishtiriladi.

4-mezon bo‘yicha EBITDA rentabellik darajasi subyektning sof foydasiga foiz to‘lovlari, amortizatsiya va 
foyda solig‘i summasi qo‘shilib, sof tushumga bo‘lish va 100 ga ko‘paytirish orqali aniqlanadi. EBITDA rentabellik 
darajasi subyekt faoliyat ko‘rsatayotgan soha korxonalarining o‘rtacha ko‘rsatkichidan:

20 foiz va undan yuqori bo‘lsa — 10 ball;
15–20 foizgacha yuqori bo‘lsa — 8 ball;
10–15 foizgacha yuqori bo‘lsa — 6 ball;
5–10 foizgacha yuqori bo‘lsa — 4 ball;
o‘rtachaga teng yoki 5 foizgacha yuqori bo‘lsa — 2 ball beriladi. O‘rtachadan past bo‘lsa — ball berilmaydi. 

Bunda tegishli hududdagi iqtisodiy faoliyat turi bo‘yicha tadbirkorlik subyekti yagona bo‘lgan hollarda mazkur 
mezonni hisoblashda hududning o‘rtacha ko‘rsatkichi bilan solishtiriladi. Xuddi shuningdek, boshqa mezonlar 
ham 4-rasmda keltirilgan mezonlar bo‘yicha baholanadi.

6	  Soliq qo‘mitasi ma’lumotlari asosida muallif tomonidan tayyorlandi.

X U L O S A  V A  T A K L I F L A R
Quyida soliq risklarini boshqarish va soliq nazorati tizimini optimallashtirish bo‘yicha amaliy takliflar 

keltirilgan:
Riskka asoslangan soliq nazorati. An’anaviy tekshiruvlardan voz kechib, ma’lumotlarni tahlil qilish asosida 

“profilaktik” nazoratga o‘tish zarur. 
Mahalliy hokimliklar va soliq organlari o‘rtasidagi hamkorlikni kuchaytirish orqali yashirin iqtisodiyotni 

qisqartirish mumkin. Kadastr va soliq ma’lumotlarining sinxronizatsiyasi bilan to‘liq integratsiya qilish. 
Foydalanilmayotgan yoki noqonuniy foydalanilayotgan obyektlarni aniqlashda dronlar va sun’iy yo‘ldosh 
tasvirlaridan (GIS texnologiyalari) foydalanish. 

